Árangursrík mannauðsstjórnun skapar samkeppnisforskot
Sífellt verður erfiðara fyrir skipulagsheildir að öðlast samkeppnisforskot. Það að búa yfir samkeppnisforskoti er eftirsóknarvert þar sem það gerir að verkum að skipulagsheild heldur viðskiptavinum sínum sem leiðir til hagnaðar. Það laðar að sama skapi að hæfileikaríkt starfsfólk sem drífur áfram þjónustu, gæði og framleiðni (Fitz-enz og Phillips, 1998). Ástæðan fyrir því að erfiðara er að öðlast samkeppnisforskot í dag en áður er sú að aðgengi að auðlindum og upplýsingum er nánast hið sama. Lykillinn að árangri felst því í að búa yfir sérfræðiþekkingu sem ógerlegt er að líkja eftir. Skipulagsheildir með samkeppnisforskot, búa yfir slíkri óáþreifanlegri þekkingu (Nonaka, 1991). Til að skara fram úr og öðlast varanlegt samkeppnisforskot þarf auk þess að vera til staðar stefnumiðaður ásetningur. Stefnumiðaðar ásetningur felst í því að starfsmenn eru drifnir áfram af eldmóði og sérstökum tilgangi í að ná háleitum markmiðum fyrir skipulagsheildina (Hamel og Prahalad, 1989). Í ljósi kenninga um að leynd þekking hvers fyrirtækis sé lykillinn að samkeppnisforskoti (Nonaka 1991) hefur aukin athygli beinst að mannauðnum. Þetta viðhorf endurspeglar fjárhagslegar væntingar (Fitz-enz og Davison, 2002). Ef fólk er raunverulega eina rótin af viðvaranlegu samkeppnisforskoti, Þá skiptir öllu máli hvernig þessari auðlind er stjórnað (Kearns, 2002).

